
যুক্তরাষ্ট্রে মধ্যবর্তী নির্বাচন: ভোট পুনর্গণনার নির্দেশ ফ্লোরিডায় 

এফএনএস আর্ন্তজাতিক: যুক্তরাষ্ট্রের মধ্যবর্তী নির্বাচনে ফ্লোরিডা অঙ্গরাজ্যে গভর্নর ও সিনেটর পদে
ডেমোক্র্যাট-রিপাবলিকান ভোটের ব্যবধান খুব কম হওয়ায় মেশিনে ভোট পুনর্গণনার নির্দেশ দিয়েছে রাজ্য সরকার।
কর্মকর্তারা একথা জানিয়েছেন।
ফ্লোরিডার সেক্রেটারি অব স্টেট কেন ডেজনার বলেন, উভয় পদেই নির্বাচনের অনানুষ্ঠানিক ফলে দুই দলের প্রার্থীর
ভোটের পার্থক্য ০ দশমিক ৫ শতাংশের কম। তাই আইনানুযায়ী ভোট পুনর্গণনা করতে হবে।
এখন পর্যন্ত যেসব পদে ভোটের ফল পাওয়া যায়নি তার মধ্যে ফ্লোরিডাই সবচেয়ে গুরুত্বপূর্ণ বলে জানিয়েছে বিবিসি।
সেখানে ভোট পুনর্গণনার সিদ্ধান্তের প্রতিক্রিয়ায় মার্কিন প্রেসিডেন্ট ডোনাল্ড ট্রাম্প ডেমোক্র্যাটদের
দোষারোপ করেছেন। তারা ভোটের ফলাফল ‘চুরির’ চেষ্টা করছে বলে অভিযোগ করেছেন তিনি।
রাজ্যের রিপাবলিকান গভর্নর রিক স্কট এবার সিনেটর পদে প্রতিদ্বন্দ্বিতা করেছেন। তিনিও এবারের ভোটে কারচুপির
অভিযোগ তুলে এ বিষয়ে সতর্ক করেছেন। তবে তাদের কেউই নিজেদের দাবির পক্ষে কোনো প্রমাণ দেখাতে পারেননি।
সিনেটর পদের অনানুষ্ঠানিক ফলে স্কট ও ডেমক্র্যাটিক প্রার্থী বিল নেলসনের মধ্যে ভোটের ব্যবধান মাত্র ০
দশমিক ১৫ শতাংশ। অন্যদিকে, ডেমক্র্যাটিক প্রার্থী অ্যান্ড্রু গিলামকে এরইমধ্যে রাজ্যের গভর্নর হিসেবে
বিবেচনা করা হচ্ছে। যদিও রিপাবলিকান প্রার্থী রন ডিস্যান্টিসের চেয়ে তিনি মাত্র ০ দশমিক ৪১ শতাংশ ভোটে এগিয়ে
আছেন।
ভোট পুনর্গণনায় বেশ কয়েকদিন লেগে যেতে পারে। রাজনৈতিক বিশ্লেষকদের আশঙ্কা, ভোটের ফল নিয়ে আইনি লড়াইও
হতে পারে। সেক্ষেত্রে চূড়ান্ত বিজয়ী ঘোষণা হতে কয়েক সপ্তাহ লেগে যেতে পারে।
গত মঙ্গলবার যুক্তরাষ্ট্র জুড়ে মধ্যবর্তী নির্বাচনের ভোট গ্রহণ হয়। নির্বাচনে বিরোধী ডেমক্র্যাটিক পার্টি
আট বছর পর মার্কিন কংগ্রেসের নিম্মকক্ষ হাউস অব রিপ্রেজেন্টেটিভের নিয়ন্ত্রণ ফিরে পেয়েছে। তবে
উচ্চকক্ষ সিনেটের সংখ্যাগরিষ্ঠতা ধরে রাখতে সক্ষম হয়েছে ক্ষমতাসীন রিপাবলিকান পার্টি।

